               Suvarma kanallarının saxlanması və təmiri

Kanallar istifadəyə verildikdə ölçülərinin düzgünlüyü (layihədə nəzərdə tutulanlara uyğunluğu) və görüləsi bütün işlərin təmamilə başa çatması yoxlanmalıdır. 

Hər bir kanal üçün texniki  pasport tərtib olunur və hər il həmin pasportda kanalın təmiri, təmizlənmə işlərinin həcmi və digər nöqsanlar haqqında məlumatlar yazılır. Kanalların istismarı ilə məşğul olan idarə və təsərrüfatlar kanallara daim nəzarət edirlər. 

İstifadəyə təzə verilmiş kanalda (birinci il) suyun səviyyəsinin çox yüksəldilməsinə yol verilməməlidir. Təzə və həmçinin köhnə kanallarda suyun maksimum və minumum səviyyəsi layihədə nəzərdə tutulan həddi keçməməlidir.

Kollektor – drenaj şəbəkəsi kanalları qrunt sularının səviyyəsini aşağı salmaq və onları axıtmaq üçün nəzərdə tutulduğundan, bu kanallara artıq sular axdıqda onlar tez dolur və kollektor – drenaj şəbəkəsinin işi təmamilə pozulur. Odur ki, başqa suların, qruntun, alaq otları qalıqlarının və kənar zibillərin kanala tökülərək suyun səviyyəsini qaldırmasına yol verilməməlidir. 

Təsərrüfatdaxili kanallardan qış vaxtı torpağın arası, kəndlərin və heyvandarlıq fermalarının su ilə təmin edilməsində də istifadə olunur. Odur ki, kanallara qış aylarında da ciddi nəzarət edilməlidir. 

Kanalları saz və işə yararlı vəziyyətdə saxlamaq üçün onları vaxtlı vaxtında təmir etmək lazımdır. 

Kanal təmiri işləri 3 qrupa bölünür: cari, əsaslı və qəza ilə əlaqədar. 

Cari təmir işləri hər il görülməlidir və bura aşağıdakılar daxildir: kanalın lildən və alaq otlarından təmizlənməsi; yamacların sürüşməsinin və kanalın digər xırda zədələrinin qurğularda baş verən kiçik nöqsanların aradan qaldırılması. 

Kanallar çox zədələndikdə, qurğu və konstruksiyaların dəyişdirilməsinə ehtiyac olduqda əsaslı təmir aparılır. 

Qəza ilə əlaqədar təmir işləri təbii fəlakət (sel bə buz axınları) nəticəsində dambaların, kanalların, qurğuların dağılan yerlərinin dağılmasından ibarətdir. 

Hər il payızda, bütün suvarma işləri qurtardıqdan sonra kanallara baxış keçirilir, təmir işlərinin həcmi müəyyən edilir və nöqsanların siyahısı tərtib olunur. 

Kanalların lildən təmizlənməsi işlərinin həcmi kanalın dibinin uzununa istiqamətdə nivelirlənməsi yolu ilə təyin edilir. Görüləsi hər bir təmir üçün plan tərtib olunur, vaxt müəyyənləşdirilir. 

Kanalların təmiri və təmizləmə işləri yaz və payız aylarında aparılmalıdır. Çalışmaq lazımdır ki, payızda təmir işlərinin əksəriyyəti yerinə yetirilsin.

Dövlət suvarma sisteminə daxil olan magistral və iri paylayıcı kanalların təmizlənməsi mümkün qədər payız fəslində başa çatdırılmalıdır ki, yaz-tarla işləri dövründə onlara su buraxmaq mümkün olsun. 

Xırda kanallar isə yazda təmizlənməlidir, çünki bu iş payızda görüldükdə qış yağmurları onların normal vəziyyətini pozur və yazda yenidən təmizləmək tələb olunur. 

Kollektor-drenaj şəbəkəsi kanalları adətən lazım gəldikdə təmizlənməlidir. 

Təmir işlərində kanalların dibinin lildən təmizlənməsi xüsusi yer tutur və ən ağır işlərdən biri hesab edilir. Odur ki, bu işlərin mexanikləşdirilməsinə böyük əhəmiyyət verilir. 

